
MOLTAÍ

Iarrann an Coiste um Shaoirsí Sibhialta, um Cheartas agus um Ghnóthaí Baile ar an gCoiste 
um Rialú Buiséadach, mar an coiste atá freagrach, na moltaí seo a leanas a ionchorprú ina 
thairiscint i gcomhair rúin:

– ag féachaint do rún uaithi an 8 Márta 2022 maidir leis an laghdú atá ag teacht ar an spás 
don tsochaí shibhialta san Eoraip1,

– ag féachaint do chonclúidí ón gComhairle an 10 Márta 2023 ar chur i bhfeidhm Chairt 
um Chearta Bunúsacha an Aontais Eorpaigh; ról an spáis shibhialta maidir le cearta 
bunúsacha a chosaint agus a chur chun cinn san Aontas,

– ag féachaint do rún uaithi an 13 Iúil 2023 maidir le moltaí le haghaidh athchóiriú ar 
rialacha Pharlaimint na hEorpa maidir le trédhearcacht, sláine, cuntasacht agus frith-
éilliú2,

– ag féachaint don Chonradh ar an Aontas Eorpach (CAE), go háirithe Airteagal 11 de,

– ag féachaint do Chairt um Chearta Bunúsacha an Aontais Eorpaigh (an ‘Chairt’), agus 
go háirithe Airteagal 12 di,

– ag féachaint don Choinbhinsiún Eorpach um Chearta an Duine, go háirithe Airteagal 11 
de,

– ag féachaint do rún uaithi an 7 Deireadh Fómhair 2020 maidir le Sásra AE um an 
Daonlathas, an Smacht Reachta agus Cearta Bunúsacha a bhunú3,

– ag féachaint do na Treoirlínte Comhpháirteacha maidir le Saoirse Comhlachais a ghlac 
an Coimisiún Eorpach maidir le Daonlathas tríd an Dlí (Coimisiún na Veinéise) agus an 
Oifig um Institiúidí Daonlathacha agus um Chearta an Duine (OIDCD) de chuid na 
hEagraíochta um Shlándáil agus Comhar san Eoraip (ESCE) i mí na Nollag 2014,

– ag féachaint do Rialachán (AE, Euratom) 2018/1046 ó Pharlaimint na hEorpa agus ón 
gComhairle an 18 Iúil 2018 maidir leis na rialacha airgeadais is infheidhme maidir le 
buiséad ginearálta an Aontais, lena leasaítear Rialacháin (AE) Uimh. 1296/2013, (AE) 
Uimh. 1301/2013, (AE) Uimh. 1303/2013, (AE) Uimh. 1304/2013, (AE) 
Uimh. 1309/2013, (AE) Uimh. 1316/2013, (AE) Uimh. 223/2014, (AE) 
Uimh. 283/2014, agus Cinneadh Uimh. 541/2014/AE agus lena n-aisghairtear Rialachán 
(AE, Euratom) Uimh. 966/20124,

A. de bhrí gurb iad eagraíochtaí neamhrialtasacha (ENRanna), eagraíochtaí áitiúla agus 
pobail, ceardchumainn, grúpaí gníomhaithe, cosantóirí chearta an duine agus go leor 
gníomhaithe eile ón tsochaí shibhialta cnámh droma an spáis shibhialta, agus gurb 

1 IO C 347, 9.9.2022, lch. 2.
2 Téacsanna arna nglacadh, P9_TA(2023)0292.
3 IO C 395, 29.9.2021, lch. 2.
4 IO L 193, 30.7.2018, lch. 1.

ionann iad agus an creat dlíthiúil agus polaitiúil inar féidir le daoine agus grúpaí a 
bheith rannpháirteach go fóinteach i saol polaitiúil, eacnamaíoch, sóisialta agus 
cultúrtha a sochaithe;

B. de bhrí go bhfuil ról ríthábhachtach ag an tsochaí shibhialta maidir leis na cearta agus na 
luachanna a chumhdaítear in Airteagal 2 CAE agus na cearta bunúsacha faoin gCairt a 
chur chun cinn agus a chosaint, ar an leibhéal Eorpach agus ar an leibhéal náisiúnta 
araon, agus maidir le mná, daoine LGBTIQ+, daoine faoi mhíchumas, mionlaigh, 
imircigh agus dídeanaithe agus grúpaí leochaileacha eile a chosaint; de bhrí, chun na 
críche sin, go bhfuil sé ríthábhachtach go dtairbheoidh gníomhaithe na sochaí sibhialta 
de thimpeallacht ina mbeidh rath orthu ar fud an Aontais;

C. de bhrí go bhfuil ról lárnach ag gníomhaithe na sochaí sibhialta sa daonlathas trí 
fhormhaoirseacht phoiblí ar an gcumhacht pholaitiúil a fheidhmiú mar chuid 
riachtanach d’éiceachóras smachta reachta de dhaonlathais fholláine, trí thoilmhianta 
agus leasanna sa tsochaí a chur in iúl don lucht ceaptha beartas, trí bheith 
rannpháirteach in abhcóideacht agus dlíthíocht, trí rannchuidiú le ceapadh beartais 
eolasach lena gcuid saineolais agus eolais faoin méid a tharlaíonn ar an talamh, agus 
saoránacht ghníomhach agus fhreagrach a chothú, agus ar an gcaoi sin rannpháirtíocht 
ghníomhach an phobail sa phróiseas daonlathach agus sa rialachas a chur chun cinn, trí 
thrédhearcacht a mhéadú ar leibhéal an Aontais agus ar leibhéal na mBallstát, agus trí 
dhíospóireacht phoiblí a chothú agus an t-iolrachas sa tsochaí a chothú; de bhrí go bhfuil 
claonadh ag roinnt rialtas úsáid a bhaint as leithscéalta chun srianta a chur ar ENRanna, 
rud a fhágann go mbíonn orthu aghaidh a thabhairt ar thimpeallacht neamhshábháilte 
ina bhfuil ionsaithe ag éirí níos mó mar dhíol imní, lena n-áirítear trí reachtaíocht;

D. de bhrí go n-iarrtar sna conclúidí ón gComhairle maidir le ról an spáis shibhialta agus 
cearta bunúsacha a chur chun cinn in san Aontas agus sa rún ón bParlaimint maidir le 
laghdú ar spás na sochaí sibhialta san Aontas go ndéanfaí spás sibhialta a chosaint agus 
go ndéanfaí eagraíochtaí na sochaí sibhialta (ESSanna) a chosaint go gníomhach;

E. de bhrí go gcumhdaítear le hAirteagal 63 den Chonradh ar Fheidhmiú an Aontais 
Eorpaigh, mar aon le hAirteagal 7, Airteagal 8 agus Airteagal 12 den Chairt, an tsaoirse 
comhlachais ar gach leibhéal agus go ndéantar eagraíochtaí neamhbhrabúsacha a 
chosaint ar shrianta idirdhealaitheacha, neamhriachtanach agus gan údar maith leo 
maidir lena ngníomhaíochtaí a mhaoiniú; de bhrí go bhfuil an tsaoirse comhlachais ar 
cheann de na boinn riachtanacha atá ag sochaí dhaonlathach agus iolraíoch, toisc go 
gcuireann sí ar chumas na saoránach gníomhú i gcomhar le chéile i réimsí leasa 
fhrithpháirtigh agus rannchuidiú le feidhmiú cuí an tsaoil phoiblí; de bhrí, nach amháin 
go n-áirítear leis an tsaoirse comhlachais an cumas chun comhlachas a chruthú nó a 
dhíscaoileadh ach, ina theannta sin, an cumas atá ag an gcomhlachas sin feidhmiú gan 
cur isteach gan údar cuí ón stát; de bhrí go bhfuil an cumas acmhainní a lorg, a fháil 
agus a úsáid bunriachtanach d’oibriú aon chomhlachais;

F. de bhrí gur dheimhnigh Cúirt Bhreithiúnais an Aontais Eorpaigh ina breithiúnas i 
gCás C-78/18 an Coimisiún Eorpach v an Ungáir5 go bhféadfadh oibleagáidí an 
dearbhaithe agus na poiblíochta, in imthosca áirithe, teorainn a chur le cumas ESSanna 

5 Breithiúnas ón gCúirt Bhreithiúnais an 18 Meitheamh 2020, an Coimisiún Eorpach v an Ungáir, C-78/18, 
ECLI:EU:C:2020:476.

tacaíocht airgeadais a fháil nó go bhféadfadh éifeacht dhíspreagthach a bheith acu ar 
rannpháirtíocht deontóirí;

G. de bhrí gur thug Coimisiún na Veinéise le fios ina tuarascáil ‘Report on Funding of 
Associations’ [Tuarascáil ar Mhaoiniú Comhlachais] ó mhí an Mhárta 2019 gur féidir 
roinnt oibleagáidí maidir le nochtadh poiblí a fhorchur ar chomhlachais a bhfuil ‘stádas 
fóntais phoiblí’ acu, ach gur cheart na hoibleagáidí sin a theorannú d’fhaisnéis maidir 
leis an gcaoi a gcaitear na cistí poiblí a fhaigheann an comhlachas lena mbaineann; nár 
cheart na hoibleagáidí maidir le nochtadh a leathnú chuig gach maoiniú, lena n-áirítear 
maoiniú ó dheontóirí príobháideacha; agus gur cheart gach tuairisciú a bheith faoi réir 
dualgas urraim a thabhairt do chearta deontóirí, tairbhithe agus na foirne, agus faoi réir 
an chirt rúndacht gnó a chosaint; de bhrí go n-éilítear le caighdeáin idirnáisiúnta maidir 
leis an tsaoirse comhlachais nach bhféadfar aon srian a chur ar a feidhmiú seachas na 
srianta sin a fhorordaítear leis an dlí agus atá riachtanach i sochaí dhaonlathach ar 
mhaithe leis an tslándáil náisiúnta nó leis an tsábháilteacht phoiblí, ar mhaithe leis an 
ord poiblí, ar mhaithe leis an tsláinte nó an mhoráltacht phoiblí a chosaint nó ar mhaithe 
le cearta agus saoirsí daoine eile a chosaint;

H. de bhrí gur chuir líomhaintí éillithe le déanaí a bhain le hinstitiúidí an Aontais béim ar 
an ngá atá le haird bhreise a thabhairt ar ghrinnscrúdú agus ar thrédhearcacht maidir le 
cistiú ón Aontas; 

1. ag cur béim ar an bhfíoras go bhfuil ról ríthábhachtach ag an tsochaí shibhialta, ina 
bhfuil, inter alia, eagraíochtaí áitiúla agus pobail, ceardchumainn, grúpaí gníomhaithe, 
cosantóirí chearta an duine agus ENRanna maidir le luachanna daonlathacha, an 
comhionannas, an smacht reachta agus cearta bunúsacha a chur chun cinn agus a 
chaomhnú agus maidir le rannpháirtíocht saoránach agus cuntasacht rialtas, chomh 
maith le gníomhaithe stáit agus príobháideacha, a áirithiú;

2. á chur i bhfáth, thairis sin, go bhfuil ról ríthábhachtach ag an tsochaí shibhialta maidir le 
tairbhí sochaíocha agus cúnamh sochaíoch a chur ar fáil, go háirithe do na grúpaí is 
leochailí agus is imeallaithe, chomh maith lena gcearta agus a leasanna a chur chun 
cinn, agus maidir le spás a chur ar fáil lena gcumasaítear éagsúlacht tuairimí agus 
seasaimh a chur in iúl agus éisteacht leo, lena gcumasaítear saoránaigh páirt 
ghníomhach a ghlacadh i leagan amach an chláir oibre pholaitiúil;

3. á chur i bhfáth gur catagóir níos leithne í an tsochaí shibhialta ná catagóir ENRanna; ag 
aithint éagsúlacht na ENRanna maidir lena méid, ó eagraíochtaí móra idirnáisiúnta go 
heagraíochtaí beaga réigiúnacha nó áitiúla; a mhéid a bhaineann le hacmhainní, ó 
eagraíochtaí a bhíonn ag brath den chuid is mó ar fhostaithe íoctha chuig eagraíochtaí 
ina bhfuil saorálaithe den chuid is mó; agus maidir le foireann, dearcadh beartais agus 
gníomhaíochtaí; ag tabhairt dá haire, dá bhrí sin, nár cheart iad a mheas mar bhloc 
aonair; ag cur béim ar an bhfíoras, thairis sin, go bhfuil éagsúlacht i bhforbairt stairiúil 
earnáil na ENRanna ar fud na hEorpa agus go bhfuil sé ríthábhachtach a aithint nach 
mór íogaireacht a úsáid chun aghaidh a thabhairt ar shaincheisteanna maidir le 
ENRanna i gcodanna éagsúla den Eoraip;

4. ag tabhairt dá haire, in ainneoin na rioscaí go ndéanfadh gníomhaithe stáit agus 
príobháideacha giaráil ar roinnt ENRanna chun a leasanna féin, go bhfuil ról suntasach 

ag go leor acu maidir le héagóir arna déanamh ag gníomhaithe poiblí agus 
príobháideacha a nochtadh agus cuntasacht a neartú; á chur i bhfáth, dá bhrí sin, nach 
mór iad a chosaint, lena n-áirítear trí chistiú leormhaith agus trédhearcach a sholáthar 
agus rochtain a dhéanamh air ar gach leibhéal — poiblí agus príobháideach, intíre agus 
eachtrach — ar a bhfuil go leor eagraíochtaí ag brath;

5. á mheabhrú go gceanglaíonn na Conarthaí ar institiúidí an Aontais dialóg oscailte, 
trédhearcach agus tráthrialta a choimeád ar siúl le comhlachais ionadaíocha agus leis an 
tsochaí shibhialta; á chur i bhfáth a thábhachtaí atá sé do Bhallstáit agus institiúidí an 
Aontais cistiú leormhaith a chur ar fáil do chláir atá dírithe ar chearta bunúsacha agus na 
luachanna a chumhdaítear i gConarthaí an Aontais a chosaint agus a chur chun cinn; ag 
aithint an róil atá ag ENRanna agus ag ESSanna i gcur chun feidhme na gclár sin;

6. á chur in iúl gur cúis mhór bhuartha di i gcónaí na bagairtí agus na hionsaithe gan údar 
maith ar ENRanna i roinnt Ballstát agus ar an leibhéal Eorpach; ag cáineadh go láidir go 
n-áirítear ar na bagairtí agus na hionsaithe sin cniogbheartaíocht agus ciorrú méadaithe 
ar an gcaint pholaitiúil agus ar ghníomhaíocht pholaitiúil ar gach leibhéal ar fud an 
Aontais, reachtaíocht a mholadh agus a ghlacadh lena bhforchuirtear oibleagáidí 
idirdhealaitheacha ar ENRanna, lena gcuirtear srian nó toirmeasc ar a ngníomhaíochtaí, 
gníomhaíochtaí i gcoinne eagraíochtaí agus a mbonneagar agus i gcoinne a bhfoirne nó 
a saorálaithe, imeaglú agus ciapadh ar líne agus as líne, ráitis phoiblí dhiúltacha agus 
feachtais chlúmhillte, bagairtí ó bhéal agus ionsaithe dlíthiúla agus fisiciúla araon; á 
chur i bhfáth go mbíonn ar roinnt ENRanna dul i ngleic freisin le rialuithe nó iniúchtaí 
iomarcacha riaracháin, le ciorruithe cistiúcháin atá spreagtha go polaitiúil agus le 
ceanglais dhlíthiúla atá ró-dian maidir lena mbunú agus lena gclárú;

7. á mheabhrú go bhfuil acmhainní iomchuí leordhóthanacha daonna, ábharacha agus 
airgeadais de dhíth ar ghníomhaithe na sochaí sibhialta ar gach leibhéal chun a misin a 
chur i gcrích go héifeachtach agus go bhfuil an tsaoirse chun na hacmhainní sin a lorg, a 
fháil agus a úsáid ina dlúthchuid den cheart chun saoirse comhlachais. 

8. á chur in iúl gur cúis mhór bhuartha di go bhfuil bac fós ar rochtain ar chistiú, lena n-
áirítear cistiú eachtrach, mar gheall ar rialacha sriantacha i roinnt Ballstát, amhail 
nósanna imeachta cur i bhfeidhm agus roghnúcháin a bhfuil ualach díréireach ag baint 
leo maidir le cistí ón Aontas faoi bhainistíocht chomhroinnte, iarrachtaí ar rialacha a 
thabhairt isteach lena ngearrtar pionós ar ENRanna, rialacha maidir le fógraíocht 
pholaitiúil agus cur isteach eachtrach ar thoghcháin a dhéanann difear do 
ghníomhaíochtaí abhcóideachta agus faire, ceanglais coinníollachta cistiúcháin agus 
dlíthe trédhearcachta a mheastar a bheith stiogmatúil, agus feachtais dhiúltacha i 
gcoinne ESSanna a fhaigheann cistiú eachtrach;

9. á iarraidh ar na Ballstáit agus ar an Aontas feabhas a chur ar an timpeallacht dhlíthiúil 
don tsochaí shibhialta trí chistiú leordhóthanach a sholáthar agus trína áirithiú nach mór 
d’aon bheart lena gcuirtear srian ar an gceart atá ag comhlachais acmhainní a lorg, a 
fháil agus a úsáid, lena n-áirítear acmhainní eachtracha, ceann de na haidhmeanna 
dlisteanacha faoi Airteagal 11(2) den Choinbhinsiún Eorpach um Chearta an Duine a 
shaothrú agus cearta bunúsacha a chomhlíonadh go hiomlán i gcomhréir le cásdlí Chúirt 
Bhreithiúnais an Aontais Eorpaigh agus na Cúirte Eorpaí um Chearta an Duine, chomh 
maith le moltaí Choimisiún na Veinéise; á iarraidh ar na Ballstáit agus ar an Aontas 

leigheasanna dlíthiúla iomchuí a chur ar fáil don tsochaí shibhialta i gcás aon sriain;

10. á iarraidh ar na Ballstáit agus ar an Aontas a áirithiú go dtabharfar rochtain ar chistiú 
agus ar acmhainní eile do ENRanna trí nósanna imeachta soiléire, trédhearcacha agus 
neamh-idirdhealaitheacha, agus gan baic mhíchuí;

11. á chur i bhfios go láidir go bhfuil bearta trédhearcachta agus cuntasachta, chomh maith 
le faireachán ar an gcaoi a gcaitear airgead poiblí, tábhachtach chun seasamh leis an 
daonlathas agus go bhfuil siad ar dhá cheann de threoirphrionsabail bhuiséadacha an 
Aontais Eorpaigh a chumhdaítear sa Rialachán Airgeadais6; ag cur béim ar an bhfíoras 
nach mór do bhearta trédhearcachta agus cuntasachta fónamh don chuspóir grinnscrúdú 
poiblí dlisteanach a áirithiú, agus don chuspóir sin amháin; á mheabhrú, le caighdeáin 
idirnáisiúnta maidir leis an tsaoirse comhlachais agus an tsaoirse comhthionóil, go 
gceanglaítear ar údaráis toimhde a chur i bhfeidhm i bhfabhar saoirse ENRanna cistiú a 
lorg agus a fháil ó aon fhoinse; á chur i bhfáth, dá bhrí sin, nach mór ceanglais 
tuairiscithe do ENRanna a chur i bhfeidhm maidir le tairbhithe uile an chistithe ón 
Aontas gan idirdhealú, agus nach mór dóibh a bheith fíor-riachtanach agus 
comhréireach agus bonn cirt a bheith leo maidir leis na haidhmeanna sonracha atá á 
saothrú; á chur i bhfáth, thairis sin, gur cheart na hacmhainní, an méid agus an fhoireann 
atá ar fáil do thairbhí cistithe ón Aontas agus raon feidhme a ghníomhaíochtaí a chur 
san áireamh sna ceanglais tuairiscithe sin;

12. ag tabhairt rabhadh i gcoinne ceanglais bhreise a thabhairt isteach maidir le ENRanna i 
gcomparáid le tairbhithe eile; á áitiú gur cheart go mbeadh aon bheart breise de chuid an 
Aontais maidir le ceanglais tuairiscithe treoraithe le prionsabail an riachtanais agus na 
comhréireachta; á mheabhrú nach mór oibleagáidí maidir le clárú, dearbhú agus foilsiú 
a fhorchur ar chatagóirí áirithe ESSanna a fhaigheann tacaíocht go díreach nó go 
hindíreach ón gcoigríoch a bheith i gcomhréir le prionsabail an neamh-idirdhealaithe, 
leis an gceart go ndéanfar an saol príobháideach agus saol an teaghlaigh a urramú, leis 
an gceart go ndéanfar sonraí pearsanta a chosaint agus leis an gceart chun saoirse 
comhlachais, mar a luaigh Cúirt Bhreithiúnais an Aontais Eorpaigh i gCás C-78/18 (an 
Coimisiún Eorpach v an Ungáir); á mheabhrú gur gá díriú ar chuntasacht agus 
trédhearcacht an bhuiséid, agus ar a úsáid agus a chur chun feidhme ag na tairbhithe, 
seachas ar bhearta maidir lena n-eagrú agus lena rialachas;

13. á mheas go mbeadh sé ina chabhair sonraí cuimsitheacha ón gCoimisiún a bheith ann 
maidir le méid agus éifeachtacht chur chun feidhme chláir éagsúla an Aontais lena 
dtugtar tacaíocht do ENRanna chun an sprioc a bhaint amach maidir le spás agus 
rannpháirtíocht sibhialta a neartú, mar chuid dá meastóireacht; á mheas, thairis sin, gur 
cheart do na húdaráis bhainistíochta agus don Choimisiún liosta a choinneáil de 
thionscadail ar dámhadh deontais dóibh i gcomhréir leis an gceanglas sainráite i 
Rialachán na bhForálacha Coiteanna7 liosta a chruthú d’oibríochtaí arna roghnú le 

6 Rialachán (AE, Euratom) 2018/1046 ó Pharlaimint na hEorpa agus ón gComhairle an 18 Iúil 2018 maidir leis 
na rialacha airgeadais is infheidhme maidir le buiséad ginearálta an Aontais, lena leasaítear Rialacháin (AE) 
Uimh. 1296/2013, (AE) Uimh. 1301/2013, (AE) Uimh. 1303/2013, (AE) Uimh. 1304/2013, (AE) 
Uimh. 1309/2013, (AE) Uimh. 1316/2013, (AE) Uimh. 223/2014, (AE) Uimh. 283/2014, agus Cinneadh 
Uimh. 541/2014/AE agus lena n-aisghairtear Rialachán (AE, Euratom) Uimh. 966/2012 (IO L 193, 30.7.2018, 
lch. 1).
7 Rialachán (AE) 2021/1060 ó Pharlaimint na hEorpa agus ón gComhairle an 24 Meitheamh 2021 lena leagtar 
síos forálacha coiteanna maidir le Ciste Forbraíochta Réigiúnaí na hEorpa, Ciste Sóisialta na hEorpa Plus, an 

haghaidh tacaíocht ó na cistí atá ar fáil go poiblí ar an suíomh gréasáin i gceann amháin 
ar a laghad de theangacha oifigiúla institiúidí an Aontais agus an liosta sin a thabhairt 
cothrom le dáta gach ceithre mhí ar a laghad;

14. á chur in iúl gur geal léi bunú an Chláir um Shaoránaigh, Comhionannas, Cearta agus 
Luachanna (CERV) do thréimhse 2021-2027, lena gcuirtear cistiú díreach ar fáil do 
ESSanna ó bhuiséad an Aontais; á mheabhrú go bhfuil ról ag an bParlaimint maidir le 
buiséad méadaithe a fháil don chlár sa chaibidlíocht leis an gComhairle agus leis an 
gCoimisiún maidir leis an gcreat airgeadais ilbhliantúil (CAI) do 2021-2027; á iarraidh 
ar an gCoimisiún agus ar an gComhairle a áirithiú go méadófar an buiséad don chlár sa 
chéad CAI eile chun boilsciú a chur san áireamh agus gur gá tacú le ESSanna chun 
daonlathas athléimneach agus rannpháirteach a thógáil; á iarraidh ar an gCoimisiún na 
nósanna imeachta tairisceana i gclár CERV a dhéanamh trédhearcach agus soláimhsithe, 
agus ceanglais róchasta a sheachaint ar deacair iad a chomhlíonadh do ESSanna, agus 
an tsolúbthacht is gá a áirithiú sa phróiseas a bhaineann leis na cistí a athdheonú ag 
oibreoirí sna Ballstáit d’eagraíochtaí áitiúla agus pobail chun a áirithiú go sroichfidh an 
t-airgead iad siúd atá ag déanamh na hoibre is dlúithe leis na saoránaigh; á mheabhrú 
nach mór d’aon oibleagáidí tuairiscithe a bheith comhréireach agus indéanta don 
eagraíocht a chomhlíonadh, agus a méid agus leibhéal na gcistí á gcur san áireamh;

15. á chur i bhfáth gur cheart oibleagáidí tuairiscithe agus trédhearcacht a bheith i bhfeidhm 
chun a áirithiú go gcaithfear airgead an Aontais go maith, agus ualaí neamhriachtanacha 
ar eagraíochtaí a sheachaint ag an am céanna; á chreidiúint gur dócha gur leor 
reachtaíocht reatha an Aontais maidir le grinnscrúdú, dícheall cuí agus trédhearcacht tar 
éis mionchoigeartuithe a dhéanamh uirthi, ar cheart feidhm a bheith aici maidir le 
tairbhithe uile chistí an Aontais, agus go bhféadfadh sí, inter alia, aghaidh a thabhairt ar 
na hábhair imní a chuir Cúirt Iniúchóirí na hEorpa in iúl, chun spriocanna 
comhréireacha trédhearcachta a bhaint amach;

16. ag cur béim ar an bhfíoras gur cheart méadú díréireach ar cheanglais tuairiscithe agus 
trédhearcachta do ENRanna faoi leithscéalta éagsúla a sheachaint ionas nach mbainfear 
an bonn den spás sibhialta;

17. á iarraidh, áfach, ar an gCoimisiún dlús a chur lena chuid oibre maidir le bunachair 
sonraí a chuíchóiriú agus maidir le soláimhsitheacht an Chórais Trédhearcachta 
Airgeadais (FTS) a mhéadú chun trédhearcacht agus inrochtaineacht a fheabhsú; á chur 
i bhfáth, laistigh de FTS, gur cheart go mbeadh gach cineál agus fochineál tairbhithe, 
lena n-áirítear eagraíochtaí brabúis, inchuardaithe mar chatagóir sa chlár, seachas 
catagóirí ar leith a chur ar fáil do ENRanna nó d’eagraíochtaí neamhbhrabúsacha 
amháin; á iarraidh ar an gCoimisiún tacaíocht níos fearr a éascú d’iarratasóirí agus 
rochtain á fáil acu ar chistiú ón Aontas, chomh maith le cistiú institiúideach méadaithe 
d’eagraíochtaí;

18. á mheabhrú nach féidir sárú ceanglas trédhearcachta agus cuntasachta a chosc ná a 
leigheas trí rialacha nua troma a chruthú maidir le trédhearcacht agus cuntasacht, nó trí 

Ciste Comhtháthaithe, an Ciste um Aistriú Cóir agus an Ciste Eorpach Muirí, Iascaigh agus Dobharshaothraithe 
agus rialacha airgeadais maidir leis na cistí sin agus maidir leis an gCiste um Thearmann, Imirce agus 
Lánpháirtíocht, an Ciste Slándála Inmheánaí agus an Ionstraim le haghaidh Tacaíocht Airgeadais don Bhainistiú 
Teorainneacha agus don Bheartas Víosaí (IO L 231, 30.6.2021, lch. 159).

réamhscagadh cuimsitheach airgeadais a dhéanamh ar ENRanna sula liostaítear iad sa 
Chlár Trédhearcachta, ná trí chóras deimhniúcháin láraithe a fhorbairt do ENRanna ar 
mian leo iarratas a dhéanamh ar chistiú ón Aontas, rud a chruthaíonn tuilleadh bacainní 
dlíthiúla agus riaracháin agus a d’fhéadfadh bac a chur ar ENRanna níos lú maidir le 
cistí an Aontais nó eachtracha a fháil;

19. á chur in iúl gur mór aici gur chuir an Coimisiún feabhas ar an stádas rochtana don 
Oifig Eorpach Frith-Chalaoise (OLAF) chun faisnéis a fháil maidir le mí-iompar 
airgeadais ENRanna aonair, chun iad a imscrúdú agus chun smachtbhannaí iomchuí a 
fhorchur i gcás calaoise, éillithe agus neamhrialtachtaí eile a bhaineann le cistí an 
Aontais, i gcomhréir leis na rialacháin is infheidhme;

20. á chur in iúl gur mór aici go n-áirithíonn an Coimisiún go gceanglaítear ar gach 
iarratasóir ar chistiú ón Aontas nó tairbhí de chistiú ón Aontas líon, méideanna agus 
cineál na dteagmhálacha brústocaireachta atá acu a fhoilsiú go bliantúil, agus á chur in 
iúl gur geal léi go bhfoilsíonn líon méadaitheach ENRanna arna maoiniú ag an Aontas a 
leasanna saothraithe agus a sonraí airgeadais ar líne, i gcomhréir leis na rialacháin is 
infheidhme, agus ag an am céanna go mbeifí ag dréim le cur chuige níos 
réamhghníomhaí ó ENRanna maidir le trédhearcacht phoiblí a théann níos faide ná na 
ceanglais atá ann cheana maidir le cistiú deontas ón Aontas; 

21. á chur in iúl gur geal léi cinneadh ón bParlaimint an 13 Meán Fómhair 2023 lena 
leasaítear Rialacha Nós Imeachta Pharlaimint na hEorpa d’fhonn ionracas, 
neamhspleáchas agus cuntasacht a neartú; á iarraidh ar institiúidí uile an Aontais na 
forálacha reatha i ndáil le Clár Trédhearcachta an Aontais a chur chun feidhme ar 
bhealach níos fearr; á áitiú gur cheart Clár Trédhearcachta an Aontais a neartú trína 
bhuiséad agus a fhoireann a mhéadú, ionas go mbeidh sé in ann tacaíocht a thairiscint 
do na hiarratasóirí agus do na cláraithe uile, go háirithe d’eintitis bheaga agus do 
ENRanna, le linn an phróisis clárúcháin agus chun an fhaisnéis a chuireann siad ar fáil a 
fhíorú ar bhealach níos críochnúla; á chur i bhfáth go bhfuil sé ríthábhachtach go 
ndéanfaidh ENRanna a ndícheall chun a áirithiú go gcomhlíonfar córas cosanta sonraí 
an Aontais;

22. á iarraidh ar an gCoimisiún measúnú a dhéanamh ar indéantacht reachtaíocht an Aontais 
agus an gá atá léi maidir le ceanglais trédhearcachta a bhunú do gach eagraíocht a 
mbíonn brústocaireacht pholaitiúil dhíreach ar siúl acu, gan beann ar a stádas dlíthiúil 
agus ar a bhfoinsí cistiúcháin;

23. á chur i bhfáth go bhfuil riosca ann leis an rialáil náisiúnta ón mbarr anuas go ndéanfar 
rialú polaitiúil ar ENRanna agus gur cheart cur chuige faichilleach a chur i bhfeidhm i 
ndáil leis sin; ag cur béim ar an bhfíoras gur cheart bearta a sheachaint a d’fhéadfadh 
cur le faireachán iomarcach stáit; á chur i bhfáth, thairis sin, gur cheart go mbeadh 
bearta frith-éillithe go hiomlán comhréireach agus nár cheart iad a úsáid mar bhonn cirt 
le ceanglais iomarcacha tuairiscithe agus trédhearcachta do ENRanna a bhainfeadh an 
bonn dá ngníomhaíochtaí agus a chuirfeadh srian ar an tsaoirse comhlachais; á chur in 
iúl gur saoth léi na cásanna a tuairiscíodh maidir le hoibleagáidí nochta iomarcacha a 
tugadh isteach le déanaí i roinnt Ballstát;

24. ag tabhairt rabhaidh go diongbháilte i gcoinne uirlis troda a dhéanamh den choincheap a 

bhaineann le ‘trasnaíocht eachtrach’ agus ag cur béim ar an bhfíoras gur féidir le rialtais 
é sin a úsáid, agus go bhfuil sé á úsáid acu, chun an tsochaí shibhialta agus ENRanna a 
chur faoi chois agus a stiogmatú. ag cur béim ar an bhfíoras, áfach, go bhféadfar roinnt 
geallsealbhóirí a úsáid mar uirlis tionchair ag eintitis eachtracha a dhéanann difear don 
phróiseas daonlathach sna Ballstáit ar deireadh; á chreidiúint, dá bhrí sin, nach ann do 
chur chuige a oireann do chách chun déileáil leis an tsochaí shibhialta;

25. á chur in iúl gur saoth léi na feachtais chlúmhillte i gcoinne ENRanna, lena n-áirítear iad 
siúd a shaothraíonn gníomhaíochtaí abhcóideachta agus taighde i réimse an 
chomhshaoil agus chearta an duine, faoin leithscéal, mar shampla, go maoinítear iad den 
chuid is mó le cistiú eachtrach, arb é is aidhm don leithscéal sin an bonn a bhaint dá n-
inchreidteacht.

